
Uvod 
Računovodstvene informacije obezbjeđuju informacionu podlogu za donošenje poslovnih i razvojnih 
odluka, te za sopstveni nadzor nad provođenjem tih odluka, odnosno praćenje i ocjenu efikasnosti 
poslovanja. Koriste se unutar i izvan preduzeća pružajući osnov za uspješno upravljanje. Osnovna svrha 
računovodstva je da donosiocima odluka pruži korisne informacije za poslovno odlučivanje. Sa aspekta 
korisnika razlikuju se tri vrste računovodstva. 
Finansijsko računovodstvo osigurava kvantitativne informacije za sastavljanje finansijskih izvještaja za 
eksterne korisnike. Upravljačko je računovodstveni sistem koji obezbjeđuje kvantitativne informacije za 
menadžere. Računovodstvo troškova je spona finansijskog i upravljačkog računovodstva, obuhvata i dio 
upravljačkog i dio finansijskog računovodstva. Pruža kvantitativne informacije menadžerima kao dio 
upravljačkog računovodstva i utvrđuje troškove proizvoda kao dio finansijskog računovodstva. 
Računovodstvo troškova zasnovano na savremenoj metodologoji i koncepciji planiranja i obračunavanja 
troškova pruža relevantan sistem računovodstvenih informacija za planiranje osnovnih područja aktivnosti 
preduzeća kao i ekonomskih kategorija poslovanja što daje osnovu za efikasno definisanje poslovne 
politike preduzeća. Sistem računovodstva troškova kao informacioni sistem pruža evidenciju o svim 
potrebnim i pravovremenim informacijama o troškovima proizvodnje pojedinih proizvoda i o obavljanju 
pojedinih funkcija. Njegova važna uloga je i u kontroli troškova kao i držanju troškova na razumnom nivou. 
Dva glavna sistema obračuna troškova u proizvodnim društvima su sistem obračuna troškova prema 
narudžbi i procesni sistem obračuna troškova. Oba sistema kao rezultat pružaju pravovremene informacije 
o troškovima proizvodnje, raspoloživim zalihama i jediničnim troškovima. Jedinični troškovi predstavljaju 
odnos troškova proizvodnje i broja proizvedenih jedinica. Temelj su za vrednovanje zaliha i mjerenje 
troškova proizvedenih jedinica. Tim pomažu i donošenju odluka o formiranju prodajnih cijena, koji će se 
proizvodi proizvoditi, te ocjenu uspješnosti poslovanja. 
Sistemi računovodstva troškova koriste se jednako uspješno i kod uslužnih djelatnosti (usluga predstavlja 
proizvod). 

